
Visoki predstavnik se susreo
sa  zamjenikom  državnog
sekretara Sjedinjenih Država
Visoki  predstavnik,  Wolfgang  Petritsch,  se,  završavajući
sedmicu dana dugu seriju razgovora na visokom nivou, jučer
ujutro u Washingtonu susreo sa zamjenikom državnog sekretara
Sjedinjenih Država, Richardom Armitageom.

Dva zvaničnika su razgovarali o situaciji u kojoj se trenutno
nalazi  mirovni  proces  u  Bosni  i  Hercegovini  i  o  ulozi
Sjedinjenih Država u regionu nakona napada 11. septembra koji
su bili usmjereni protiv Sjedinjenih Država. Zamjenik državnog
sekretara  Armitage  je  uvjerio  visokog  predstavnika  da  su
Sjedinjene Države i dalje u potpunosti opredijeljene ka Bosni
i Hercegovini.

Diskutirajući uticaj napada od 11.septembra i globalnu borbu
protiv terorizma, visoki predstavnik je rekao da su vlasti u
Bosni i Hercegovini odgovorno i brzo reagirale na ovaj izazov,
te  pokazale  svoje  opredjeljenje  da  uklone  prijetnju  od
terorizma. Dva zvaničnika su se složili da je nova situacija
naglasila značaj potrebe izgradnje institucija u BiH i jačanja
države pošto novim izazovima može odgovoriti samo država koja
funkcionira.

Tokom sastanka, koji se odvijao u izuzetno srdačnoj atmosferi,
visoki predstavnik je podrobno izvijestio zamjenika državnog
sekretara  o  naporima  ka  efikasnom  organiziranju  rada  koje
provode  međunarodne  civilne  organizacije  u  BiH.  Cilj  ove
aktivnosti je da se identificiraju suštinski zadaci koji leže
pred međunarodnom zajednicom u narednih nekoliko godina, a
čija  je  svrha  uspostavljanje  okvira  za  funkcioniranje

demokratije u zemlji, kao i mehanizama i struktura putem kojih
će se na najbolji način izvršiti ovi ključni zadaci. Nakon ovog
perioda intenzivnih aktivnosti međunarodna zajednica namjerava
da postepeno smanjuje svoj angažman.

U tom kontekstu, visoki predstavnik je naveo važnost nastavka
reformi  pravosuđa  i  policije,  kao  i  potrebu  povezivanja
reformi u te dvije oblasti i njihovo provođenje u skladu sa
evropskim  standardima  kako  bi  se  unaprijedio  proces
evropeizacije u BiH. Naglasio je da su efikasno i nezavisno
pravosuđe i policija neophodni elementi demokratskog društva,
te  da  je  njihovo  organiziranje  u  skladu  sa  evropskim
standardima dodatni korak koji BiH približava Evropi. Visoki
predstavnik  je  također  naglasio  da  će  efikasne  policijske
snage smanjiti broj zadataka koje jedinice SFOR-a trenutno
izvršavaju.

Gosp.  Armitage  je  podržao  proces  reorganiziranja  rada
međunarodne zajednice u BiH. Rekao je da je njegova država
spremna  da  nastavi  podržavati  mirovni  proces  u  Bosni  i
Hercegovini, te da Sjedinjene Američke Države u potpunosti
podržavaju  visokog  predstavnika  kao  vodećeg  predstavnika
međunarodne  zajednice  za  civilna  pitanja  u  Bosni  i
Hercegovini.

Visoki predstavnik se u petak također sastao i sa Johannesom
Linnom,  potpredsjednikom  Svjetske  banke,  i  Christiaanom
Poortmanom,  direktorom  Banke  za  BiH  i  regionalnim
koordinatorom za jugoistočnu Evropu. Razgovarali su o načinima
ubrzanja  procesa  ekonomske  reforme  u  BiH  i  poboljšanja
saradnje između Ureda visokog predstavnika i Svjetske banke.
Dva zvaničnika Svjetske banke izrazili su svoje nezadovoljstvo
brzinom odvijanja procesa tranzicije u BiH te su se složili da
se neće održati donatorska konferencija za Bosnu i Hercegovinu
ukoliko se ne postigne više napredka u ispunjenju zahtjeva iz
Smjernica Evropske unije (EU Road Map).



Za vrijeme posjete Washingtonu visoki predstavnik se također
sastao i sa drugim zvaničnicima State Departmenta i Vijeća za
nacionalnu sigurnost. Važno pitanje koje je on također potegao
je preokret u vezi sa povratkom pripadnika manjinskih naoroda
u Bosni i Hercegovini, te potreba da međunarodna zajednica
obezbijedi  sredstva  da  se  ti  povratci  održe.  Predstavnici
Sjedinjenih  Američkih  Država  su  obećali  nastavak  pružanja
podrške tim naporima.

Po okončanju petodnevne posjete Sjedinjenim Američkim Državama,
visoki predstavnik se u petak naveče vratio u Evropu.


